Татарстан Республикасы Кайбыч муниципаль районы 
Зур Тәрбит “Карлыгач” балалар бакчасы тәрбиячесе 
Гибадеева Гөлназ Рушан кызы  

Балаларга тәрбия бирүдә Ризаэддин Фәхреддин хезмәтләре

Бүген республикабызда ата-аналарның мәктәпкәчә белемгә таләбе арта бара. Бу аңлашыла да: чөнки алар өчен, барыннан да элек, мәктәпкәчә учреждениеләр эшенең белем бирү аспекты (укыту, тәрбия, балаларның яшьтәшләре белән аралашуы) әһәмиятлерәк. Һәм бу уңай омтылыш: балачак- кешенең шуннан соңгы үсеше, аның акылы, осталыклары, әхлакый сыйфатлары формалашуы өчен хәлиткеч чор.  

Балачак – нәниләрнең үсү-тернәкләнү чоры гына түгел, ә кеше гомеренең башлангыч өлеше, шәхес буларак формалашу вакыты. Шуңа күрә безгә әлеге чорда баланы, аның өчен зарур булган эшчәнлеккә – зиһен, уен, хезмәт, физик культура, сәнгать эшчәнлегенә юнәлтә белү кирәк. Алай гына да түгел, һәртөрле эшчәнлеккә иҗат төсмерләре, иҗади күнекмәләр дә өстәлергә тиеш. Шуны онытмыйк: балачакта бала киләчәктә яшәү өчен әзерлек чорын гына үтми, ә кеше буларак, шәхес буларак яши. Моның шулай икәнен аңлап эш итү балада, шәхестә аңлы ихтыяҗ тәрбияләүдә төп шартларның берсе булып тора. 
Мин балалар бакчасында тәрбияче булып эшлим. Тәрбия эшләрен халкыбызның гасырлар буена тупланган тормыш тәҗрибәсенә, зирәк акылына, үзенчәлекле тәрбия алымнарына һәм әхлак чараларына нигезләнеп алып барырга тырышам. Эшчәнлегемдә бөек педагог, күренекле галим, тәрбияче Риза Фәхреддин хезмәтләренә таянам. 

Тәрбияче буларак бурычым – үз халкымның мәдәниятен, гореф-гадәтләрен, иң күркәм йолаларын, халкыбызның тарихын хөрмәт итәргә өйрәтү. Шуңа күрә мин балаларны  үз милләтен, туган туфрагын, нигезен, әти-әнисен, әби-бабаларын, үз нәселен, туган телен яратучылар итеп тәрбияләүгә зур әһәмият бирәм. Шөгыльләрне тормыш белән бәйләп, халык педагогикасы нигезендә оештырырга тырышам. Халык авыз иҗаты әсәрләрен киң куллану, җирле материаллардан файдалану, күренекле әдипләрнең әдәби җәүһәрләрен җиткерү, музыка, җыр сәнгатенә мөмкин кадәр ешрак мөрәҗәгать итү бик әһәмиятле дип саныйм. Әйтик, әкиятләр, мәзәкләрне укып яхшыны яманнан аерырга өйрәнсәләр, җырларыннан илһам алалар.
Минемчә, тәрбия эшендә иң мөһиме – балага карата һәр эштә төгәл булу. Яшь буынны югары әхлак сыйфатларына ия булган мәдәниятле кешеләр итеп тәрбияләп, олы тормыш юлына әзерләүне Р. Фәхреддин җәмгыятебезнең иң мөһим эше дип санады.

Үземнең эш тәҗрибәмдә мин балаларда тырышлык тәрбияләү, бөтен көчен һәм сәләтен җигеп эшләргә өйрәтү – иң әһәмиятле мәсьләләрнең берсе дип саныйм. Баланы тәрбияләү тормышыбызның һәр мизгелендә бара.

Тормышыбыз бик катлаулы. Аның баш әйләндергеч шатлыклы да, төн кебек караңгы, күңелсез яклары да очрый. Ә безнең балаларыбыз шатланырга, матурлыкка омтылып яшәргә тиеш. Алар назлы, итагатьле, ярдәмчел, гадел һәм олыларны хөрмәтләүче шәхесләр булып үсәргә тиеш.

Үзенең “Тәрбияле бала” исемле китабында остазыбыз Р.Фәхреддин болай дип яза: “Алтыннан да кыйммәтле, оҗмах нигъмәтләреннән дә кадерле булган нәрсә – тәрбияле баладыр. Тәрбияле бала дөньяда җанга шатлык китерер, дөнья байлыгына бирелми, берни белән дә алыштырылмый.” Сабый чакта нинди тәрбия алу – бала өчен зур әһәмияткә ия. Шуңа күрә дә аналарның бурычы зур. Ата-аналар җыелышларында “Тәрбияле ана” һәм “Тәрбияле хатын”, “Тәрбияле ата” китапларыннан өзекләр китерәм: “Балаларыгызны тәрбияләргә иң кечкенә чакларыннан башлагыз, аларның күңелләренә күркәм холык орлыклары чәчегез, адәмчелекне вә изгелек ничек булганын белдерегез, урынына карап, бераз йомшаклык, вә вакытына карап, бераз катылык та күрсәтегез, ләкин куркытып түгел, бәлки киңәш чишмәсе икәнен аңлап, сүзләрегез белән гамәл кылачаклар булыр кадәр, үзегезне олы итеп тота белегез”. 

Р. Фәхреддиннең тәрбиягә караган кайсы гына хезмәтен алып карасак та, һәрберсендә балага ныклы тәрбия бирүдә гаиләнең роле зур икәнлеген күрсәтергә, аңлатырга тырышам. Җыелышларда Р.Фәхреддин сүзләрен еш кабатлыйм: “Балагыз күз алдында үз-үзегезне хөрмәтле тотыгыз, алар сездән үзләрен тотарга өйрәнсеннәр, вә бу күләгәдә гаилә эчендә бердәмлек вә мәхәббәт нык булыр. Аларга һич ялган сөйләмәгез вә аларга яман дога кылмагыз, бу нәрсәләр исә аларны ялган сөйләргә өйрәтер, вә атаның хөрмәтен киметер”.

Р.Фәхреддин һәртөрле бозыклыкларга, аеруча, эчүчелеккә каршы гомере буе көрәшә, кешеләрнең начар юлга басуы аны хафага сала. Үзенең “Юаныч” исемле хезмәтендә яшь буында эчүчелеккә карата нәфрәт хисләре тәрбияләүнең үтемле чараларын күрсәтә. "Бала тәрбияләүне бишектән башларга кирәк, бала тәрбияләү – ул ата-ананың гаиләдәге генә түгел, ә бөтен җәмгыять алдындагы изге бурычы",- дип язган галимебез. 
Шәхес тәрбияләүдә, балаларга әхлак  тәрбиясе бирүдә Р.Фәхреддиннең “Балаларга үгет-нәсыхәт” китабы минем өчен өстәл китабы булып тора. “Яшь вакытта тәрбия алмаган кеше, соңыннан тәрбия алмаячагын онытмагыз,” – дигән Р.Фәхреддин. 

Риза Фәхреддин хезмәтләре халык тәҗрибәсенә нигезләнгән. Балаларда милли үзаң тәрбияләүдә, милләтебез белән горурлану хисләре уятуда Р.Фәхреддин хезмәтләре, аның тормыш юлы безнең өчен үрнәк булып тора. Безнең тарихыбыз булган Р.Фәхреддин хезмәтләрен без онытмаска, шәхес тәрбияләүдә иң мөһим һәм кирәкле чыганак дип санарга тиеш. Шуны истә тотып Р.Фәхреддин хезмәтләрен тәрбия процессында куллану буенча төзелгән тәрбия чараларының тематик планын тәкъдим итәм.
Р.Фәхреддин хезмәтләрен тәрбия процессында куллану буенча төзелгән тәрбия чараларының тематик планы

(мәктәпкә әзерлек төркеме өчен)

	№
	Р.Фәхреддин эшчәнлеге
	Максат
	Материал

	1
	“Балаларга үгет-нәсыйхәт” китабы белән таныштыру. Кереш дәрес.
	Мәктәпкәчә яшьтәге балаларны әхлак тәрбиясе белән таныштыру.
	“Балаларга үгет- нәсыйхәт” китабы.

	2
	Сәламәтлек- кешенең иң зур байлыгы.
	Балаларның көндәлек эшләрне яхшы белүләренә ирешү. Режимның әһәмиятен аңлату. Балаларга сәламәтлекне саклауның кирәклеген төшендерү. Чыныгу чаралары белән таныштыру.
	Балалар бакчасының көндәлек режимы.

	3
	Аракы- бөтен усаллыкның анасыдыр.
	Исерткеч эчемлекләргә каршы көрәшү.
	Р.Миңнуллин “Әни, эчмә инде”, Р. Фәхреддин “Тәрбияле бала”

	4
	Сөйләшү әдәбе.
	Балаларны матур сүзләр әйтергә өйрәтү: хәерле иртә, хәерле көн, хәерле кич. Өлкәннәргә исеме, әтисенең исеме белән мөрәҗәгать итәргә өйрәтү. Үзенең һәм иптәшләренең исем-фамилияләрен бозарга, кыскартырга, кешегә кушамат тагарга ярамаганлыгын аңлату.
	З.Нури “Телең шешәр”, Р. Фәхреддин “Тәрбияле бала”

	5
	Начар сыйфатларны булдырмау
	Начар сыйфатларга тискәре мөнәсәбәт тәрбияләү, ялган сөйләү, кеше әйберен рөхсәтсез алу- хурлык икәнен төшендерү.
	Г. Тукай “Су анасы”, А.Алиш “Алдакчы Наил”, Р. Фәхреддин “Тәрбияле бала”

	6
	Кошлар- безнең дуслар.
	Балаларга кошларның файдасы турында аңлату, аларга мәрхәмәтле, кайгыртучан караш тәрбияләү, аларны рәнҗетмәскә кирәклеген төшендерү.
	Г.Лотфи “Эш беткәч, үкенүдән файда юк”

	7
	Гаделлек.
	Балаларга гаделлек төшенчәсен бирү; ялган һәм гаделсезлекнең иң начар күренеш икәнен аңлату. Намуслылык, гаделлек, яхшы күңеллелек кебек гүзәл сыйфатлар тәрбияләү.
	Һ. Такташ “Тәүфыйклы песи”, В.Осееваның “Бер әби ич” хикәясе, Р. Фәхреддин “Балаларга үгет-нәсыйхәт”

	8
	Кунак чакырдык.
	Балаларны өстәл артында дөрес утыру кагыйдәләре белән таныштыру. Балаларны кунакчыл булырга, кунакларга хөрмәт күрсәтергә өйрәтү.
	Ә.Бикчәнтәева “Өстәл янында”, Р. Фәхреддин “Ашау әдәпләре”

	9
	Безнең бәйрәмнәр.
	Балаларны татар халкының милли бәйрәмнәре белән таныштыру, бердәмлек, дуслык хисләре, халкыбыз йолаларына хөрмәт тәрбияләү.
	“Нәүрүз” бәйрәмен үткәрү.

	10
	Туган ил, туган туфрак, туган йорт төшенчәләрен аңлату.
	Туган илне, туган йортны ярату, аның белән горурлану хисләре тәрбияләү.
	З.Бәшири “Гөбенә” шигыре.

	11
	Әдәплелек кагыйдәләрен искә алу.
	Балаларда көнләшү, кеше әйберенә кызыгу, күпсенү, көченнән килми торган эшләр вәгъдә итү кебек ямьсез сыйфатларга тискәре мөнәсәбәт тәрбияләү.
	“Ике кыз” татар халык әкияте, Р. Фәхреддин “Балаларга үгет-нәсыйхәт”

	12
	Тату гаилә.
	Гаиләнең татулыгы нәрсәгә бәйле икәнен аңлату. Гаиләң белән горурлану хисе тәрбияләү.
	Г.Тукай “Гаилә”, Р. Фәхреддин “Балаларга үгет-нәсыйхәт”

	13
	Тыйнаклык нәрсә ул?
	Балаларны тыйнаклык төшенчәсе белән тирәнрәк таныштыру: мактану, кыланчыклык- тискәре сыйфатлар икәнен төшендерү; тыйнаклык, итагатьлелек тәрбияләү.
	А.Алиш “Мактанчык чыпчык белән тыйнак сыерчык”, Р. Фәхреддин “Балаларга үгет-нәсыйхәт”

	14
	Безнең туганнар.
	Туганнар турында  сөйләшү. Аларга җылы, ихтирамлы мөнәсәбәт тәрбияләү.
	Р. Миңнуллин “Энекәш кирәк миңа”, татар халык әкияте “Тату туганнар”.

	15
	Дуслык көче.
	Балаларга дуслыкның көче турында төшендерү, аларда бер- берсенә иптәшлек-дуслык хисләре тәрбияләү.
	А.Алиш “Чукмар белән Тукмар”, Р. Фәхреддин “Балаларга үгет-нәсыйхәт”

	16
	Йомгаклау. Табигать кочагында ял итү.
	Туган якка мәхәббәт тәрбияләү.
	Экскурсия.


